
Jax era e ojroner lo que
tz'ijb'ab'ir umen e Apostol Pablo
tama e sian grupo ajc'upesiajob’
xe' turob' tama e departamento

Galacia

1 Nen xe' Pabloen jax inte' ap6stol tua' e Jesu-
cristo, pero majax umen que tzacarb'iren tarien
umen inte' winic nien que pejcb'iren umen e wini-
cob'. Pero nen apostolen umen que pejcb'iren
umen e Jesucristo y umen Catata Dios xe' ixin
usuti ub'ixq'ues e Jesucristo tujam e chamenob'.

2 Pues nen taca tunor e hermanuob' xe' turob'
tacaren era war catz'ijb'a e carta era tama cora

sian grupo ajc'upesiajob' xe' turox tama e depar-
tamento Galacia. 3 Ch'amic tunor utacarsiaj y
tunor ujiriar Catata Dios y tua' Cawinquirar Jesu-
cristo4xe'jax xe'ixin uyajc'uub'atua' achamesna
tama tunor camab'amb'anir y tua' ucorpeson
tama uc'otorer e tiempo era xe' mab'amb'an b'an

cocha uc'ani Catata Dios. > Catattz'ic uc'ab'a
Catata Diosiraj iraj y ejc'ar ejc'ar. Amén.

Matuc'a otronte' ojroner xe' uyub'i ucorpeson

6 Pues nen era war imb'acta inwira que nox war
ixloc'oy najtir tut ub'ir Cadiosir wacchetaca cocha
era, y que war iwacta tin e cay ich'ami b'ajxan
xe' jax xe' cay upejcox taca utacarsiaj e Cristo, y
que ixiox iturb'a ib'a tama otronte' ojroner xe'
war icheb'e que axin uq'uechiox ixixin tut e q'uin
conda ixixin ixchamay. 7 Pero matuc'a otronte'

ojroner xe' uyub'i uq'uechion caxin tut e q'uin
conda caxin cachamay. Ajtaca uyojroner e Cristo
xe' uyub'i ucorpeson. Pero cocha ayan tin e war
ucansiox iraj iraj que ayan otronte' ojroner que
chenob' que mas erach, war ixquetpa nut'ur iut
tama tunor e sian canseyaj era. 8 Pero c'ani in-
wareox era que majax b'an cocha war ixarob'na
umen e inmojr Xe' war uyareox (ue ayan otronte'
b'ir tua' ac'otoy acorpesna inte' tamar, porque
matuc'a mas ojroner xe' tua' ucorpeson, ajtaca e
ojroner tama Cawinquirar Jesucristo. Y tin tin
Xe' ac'otoy uyareox que ayan otronte' ojroner xe'
mas erach, quetpac yeb'ar inte' b'ax. Y motor jay
ac'otoy inte' dngel o motor jay nen xe' Pabloen
inc'otoy ani inwareox que ayan otronte' ojroner
xe' erer ani ucorpeson, pero majax b'an porque
jax taca Cawinquirar Jesucristo xe' uyub'i ucor-
peson. 9 Pues inwareoxix b'ajxan era, pero c'ani
insutpa inwareox otronyajr, que jay ayan tin e
ac'otoy uyareox que ayan otronte' b'ir tua' ac'otoy
acorpesna inte' que majax b'an cocha cay ich'ami,
que jaxir quetpac yeb'ar inte' b'ax inyajrer.

10Pyes entonces nen era machi war inche nib'a
tua'intajttz'a umen e winicob' tamar lo que uyub'i
inwareob', sino que war inturb'a nib'a tua' inta-
jttz'a umen e Dios tamar lo que inche. Pues jay
nen ani war insicb'a tua' taca intzayjres e gente
uwiren, ma cocha erer inquetpa inte' uman e
Cristo.

Condae Pablo sich'anaumen e Dios tua' aquetpa
inte' apostol

11 Pues entonces niwermanuox, c'ani inwareox

era (ue e ojroner tama e corpesiaj lo que war

inchecsu axin machi tari tama ub'ijnusiaj inte'
winic. 12Porque nen machiinch'ami e ojroner era
tama inte' winic y mamajchi xe' turu tara tor e
rum cay ucansen tama tunor era, sino que jax taca
e Jesucristo xe' cay uchecsu tunor era taniut.

13 Pues nox cay iyub'i cocha turu niwirnar
tama e tiempo ixnix conda warto inxana tama e
c'upesiaj tua' e gente tua' e Israel. Y war inata
que tama e tiempo yaja' war inche unumse ub'ob!
meyra tin e war ac'upseyanob' tama e Cristo este
que inturb'a nib'a tua' intijres ani tunor e grupo
ajc'upesiajob' inyajrer. 14Y tama e tiempo yaja'
nen war ani inturb'a nib'a mds nojta tama tunor
nic'upesiaj ani este que quetpen mas nojta que
tunor niwet ch'om maxtaquir porque nen cay
inturb'a nib'a mas meyra tua' incojco tunor e
onian b'ijnusiaj tua' catata viejob'irob'. 15 Pero
Cadiosir meyra ayan utacarsiaj xe' cay usicbh'en
conda merato incuxpa ani, y de alli cay upejquen
tua' inquetpa uman. Pues tama inte' hora conda
jaxir ub'ijnu que mds imb'utz tut, 16 cay uchecsu
taniut chi Uyunen xe' jax Cawinquirar Jesucristo.
Y tamar era upejquen tua' inxin inchecsu uyo-
jroner e Dios tama e corpesiaj tut tunor e gente xe'
majax tuob' e Israel. Pero tama e hora yaja' ma

tia' ixien umb'i tua' otronte' tama tunor era. 17Y
machi ixien tama e chinam Jerusalem tua' inwira

tin e aquetpob' apostolob' b'ajxan que nen. Pero
lo que inche jax era: Ixien wacchetaca esto tama e
lugar Arabia y de alli sutpa ixien wacchetaca esto
tama e chinam Damasco.

18 Entonces conda c'apa numuy e uxte' afio era
ixien esto tama e chinam Jerusalem tua' inwara-

jse e Pedro, y quetpen tacar quince dia. 19 Pero
mamajchi mas cay inwarajse tujam e apostolob'
tama nixamb'ar era, sino que jax taca e Santiago
xe' jax uwijtz'in Cawinquirar. 20Y tunor lo que
war intz'ijb'a tib'a era erer inwareox tut e Dios
que erach tunor y que machi war inmajresox nien
imb'ijc.

21 Pero nacpat era ixien tama e lugar Siria y
tama e lugar Cilicia. 22Y tamar era mamajchi
tujam e sian grupo ajc'upesiajob' tama e Cristo xe'
turob' tama e departamento Judea c'otoy unatob'
chien nen tama e dia yaja'. 23 Ajtaca war uyub'iob'
inte' ojroner xe' che: “Ayan inte' winic xe' war ani
usicb'on tua' uchamsion, pero che que coner war
axin tic taca tua' ucanse tunor e gente cocha tua'
ac'upseyanob' tama e Cristo tua' acorpesnob'. Y
jax era e ojroner lo que c'ani ani utijres.” B'an
che e ojroner xe' checta ixin tut tunor e sian
grupo ajc'upesiajob' tama e departamento Judea.
24 Y tamar era tunor e hermanuob' yaja' war
utattz'iob' uc'ab'a Cadiosir que nen war inchecsu
uyojroner e Dios tama e corpesiaj coner.

2

Condae Pablo ixin tua' uwarajse cora apostolob'’
tama e chinam Jerusalem
1Pues entonces conda c'apa numuy catorce afio
ixien otronyajr tama e chinam Jerusalem y ixin e
hermano Bernabé tacarenub'an. Y caq'ueche ixin

e hermano Tito ub'an. 2Pero ixien tama e hora era
umen que b'an arob'nen umen e Dios tua' inche.

Y conda c'otoyon cay camorojse cab'a taca tin e
quetpob!' lider tama tunor e grupo ajc'upesiajob’,

y tamar era cay inwareob' tunor lo que war
inchecsu tut e gente xe' majax tuob' e Israel tama e
corpesiaj. Y b'an inche porque machi war inc'ani
tua' aquetpa b'an taca tunor nipatnar lo que cay
inche ylo que warto inche tujam e gente xe' majax

tuob' e Israel. 3 Pero nien e hermano_Tito xe'
majax tua' e gente tua' e Israel machi arob'na tua'

axujra imb'ijc uq'uewerir utejromar b'an cocha
uc'ani tua' achena tama tunor e tejromtac tama e
lugar Israel cocha b'an ch'ar tz'ijb'ab'ir tama uley
e Moisés. 4 Pero ayan ub'an cora winicob' xe' cay
uyose ub'ob' ticajam mucur xe' war uche ub'ob'
que hermanuob' pero que majax, y c'otoyob' tua'
taca utajwiob' cob'a cacorpesiaj tama e Cristo
Jesus. Pero jaxirob' intaca war uc'aniob' tua' uyo-
sionob' yeb'ar uc'otorer uley e Moisés otronyajr.

> Pero non machi cawactob' tua' ucucruonob'
tamar e ojroner xe' cay cach'ami tua' e Dios tama

e corpesiaj. Porque jaxirob' war ani uc'aniob'
que tunor tin e majax tuob' e Israel uc'ani ani
tua' axujra imb'ijc uq'uewerir utejromar ub'an
tua' uyub'i ani aquetpob' imb'utz tut e Dios. Pero
quetpa chequer que erach tunor e ojroner tama
e corpesiaj tama Cawinquirar Jesucristo b'an taca
cocha cay c'upseyanox tamar.

6 Pues matuc'a mdas canseyaj xe' cay
uyajq'uenob' tama e corpesiaj tama e Jesucristo
tin e chequer que mdas nuquir winicob' tama e
chinam Jerusalem. Pues taniut nen majax mas
nojta uc'ampib'ir inte' xe' nuxi winic que inte' xe'
choquem winic porque tut e Dios aquetpob' larob!
tunor. 7Y cocha matuc'a mds b'ijnusiaj utajwiob'
tua'uyajq'uenob’, c'otoy unatob' que nen eb'etb'ir

tarien umen e Dios tua' inchecsu uyojroner e Dios
tama e corpesiaj tut tin e majax tuob' e Israel,
b'an cocha e Pedro quetpa sicb'ab'ir umen e Dios
tua' uchecsu uyojroner e Dios tama e corpesiaj
tut tin e tuob' e Israel. 8 Porque b'an cocha quetpa
chequer que Cadiosir uyajc'u uc'otorer e Pedro
tua' aquetpa apOstol tua' apatna tujam e gente
xe' tuob' e Israel, y b'an quetpa chequer ub'an
que Cadiosir ixin uyajq'uen nen uc'otorer tua'
inquetpa apOstol tua' impatna tujam e gente xe'
majax tuob' e Israel.

9Pues entonces conda c'otoy unatob' e Santiago
y e Pedro y e Juan que pejcb'iren ixto umen e Dios
tua'inche tunor e patnar era, jaxirob' xe' quetpob'
mas nuxi lider tama e grupo ajc'upesiajob' yaja'
cay uchuquiob' nic'ab' y uc'ab' e Bernabé tua'
uchecsu ub'ob' que unatob' que tuon e Dios. Y
quetpa que non tua' caxin cachecsu uyojroner
e Dios tama e corpesiaj tut e gente xe' majax
tuob' e Israel y que jaxirob' tua' axin uchecsuob'
uyojroner e Dios tama e corpesiaj tut e gente xe'
tuob' e Israel. 10 Ajtaca cay uyareonob' que machi
tua' canajpes tua' catacre tin e tzajtaca utob' tama
e lugar Israel, b'an cocha warix unsre tua' inche
ub'an.

Conda e Pablo uyare e Pedro que majax bueno lo
que war uche conda turu tama e chinam Antioquia
11 Pues ayan inyajr conda turon tama e chinam
Antioquia conda yopa e Pedro ub'an quetpen nen
xe' tua' inware tut tunor e gente que mab'amb'an
lo que war uche. 12 Pues lo que numuy jax era:
Conda wartocto ayopa e Pedro cay we' taca tunor



GALATAS 2:13 vii GALATAS 2:14

e hermanuob' xe' majax tuob' e Israel xe' war
che que majax xurb'ir imb'ijc uq'uewerir ute-
jromarob'. Pero nacpat era c'otoyob' cora wini-

cob' xe' tuob' e Israel xe' eb'etb'ir tariob' umen
e Santiago xe' turu tama e chinam Jerusalem, y

conda e Pedro cay uwira e winicob' era b'acta
y machi ixto c'ani awe' taca e hermanuob' era
cocha majax xurb'ir imb'ijc uq'uewerir utejro-
marob'. Porque b'an ub'ijnusiajob' e winicob' era
xe' tuob' e Israel que machi c'ani awiob' taca tin e
majax xurb'ir imb'ijc uq'uewerir utejromar. 13Y
de alli cocha ayan cora hermanuob' xe' tuob' e
Israel tama e grupo ajc'upesiajob' era, jaxirob'
cay uwirob' tuc'a war uche e Pedro y tamar era
b'actob' jaxirob' ub'an, y machi ixto c'ani awiob'
taca tin e majax xurb'ir imb'ijc uq'uewerir ute-
jromar ub'an. Y conda e Bernabé uwira tunor
era b'an cay uche jaxir ub'an. 14 Pero conda cay
inwira que machi war ac'upseyanob' tut lo que
erach lo que ayan tama uyojroner e Dios tama e
corpesiaj, cay inware e Pedro tut tunor e gente
era y che: “Net cuxpet tujam e gente tua' e Israel
y ch'iet tama tunor ucanseyajob', y jax net ub'an
xe' cay awacta tunor era ixnix conda cay ach'ami
uc'ab'a Cawinquirar Jesucristo. Y era ¢tuc'a tua'
war ache ub'ijnuob' tunor e gente era xe' majax
tuob' e Israel que uc'ani ani tua' ac'upseyanob' tut
tunor e onian canseyaj tua' e gente tua' e Israel
tua' aquetpob' imb'utz ani tut e Dios? Porque nien
net machi war ache lo que war ache ub'ijnuob'
era tin e majax tuob' e Israel”, xe' inware nen xe'
Pabloen.

Acorpesnob' tunor e gente umen taca que war

ac'upseyanob'tama e Jesucristo

15'Y ojronen taca e Pedro otronyajr y che:
“Pues nen y net era ajlugaron tama e Israel, y
tamar era machi cay canuon cache tunor e sian
mab'amb'anir lo que cay uchiob' tin e majax
tuob' e Israel. 16 Pero war canata ub'an que axin
acorpesna inte' umen taca que war ac'upseyan
tama e Jesucristo, y que machi tua' acorpesna
nien inte' umen que axin ac'upseyan tut uley e
Moisés. Y b'an war cache non; war cac'upseyan
tama e Cristo Jesus tua' caquetpa imb'utz taca e
Dios. Porque mamajchi uyub'i acorpesna umen
taca que axin ac'upseyan tut uley e Moisés.

17 ’Entonces conda cay c'upseyanon tama e
Cristo tua' ucorpeson quetpa chequer ticoit que
meyra ani ayan camab'amb'anir. Entonces ¢tuc'a
cawaric tama tunor era? ;War ca che tunor era
que jax e Cristo xe' cay uchion cache tunor e

mab'amb'anir era? Machi. 18 Non imb'utzon tut
e Dios coner umen que cay c'upseyanon tama e

Cristo. Ixion cawacta tunor uley e Moisés. Pero
jay caxin cacanse ani e gente que uc'ani tua'
acorpesnob' umen que axin ac'upseyanob' ani tut
uley e Moisés, entonces non tua' caquetpa ani
ajmajresiajon. 19 Pues b'an cocha inte' chamen
que machiuyub'i ac'upseyan tut inte'ley y b'anen
nen ub'an tut uley e Moisés coner. Chamenen
tut. Pero chamenen ani ub'an tut e Dios ixnix,
pero coner b'ixiren tut. 20 Pues nen ixien chames-
nen taca e Cristo conda ch'ub'na tut e cruz, y
tamar era mix jax nen xe' war inware nib'a tuc'a
uc'ani tua' inche tama nicuxtar era, sino que jax
e Cristo xe' turu tama niwalma. Y e cuxtar xe'



GALATAS 2:21 ix GALATAS 3:4

aquetpa tama nicuerpo era, turuan umen que
war inc'upseyan tama Uyunen e Dios xe' uyajta
niut y xe' uyajc'u ub'a tua' achamesna tamaren.
21Y nen era machi c'ani inxejb'e ut utacarsiaj e
Dios, porque jay uyub'i ani acorpesna inte' umen
que war ac'upseyan tut uley e Moisés, entonces
matuc'a ani uc'ampib'ir que chamay e Cristo tut
e cruz tua' ucorpeson.” B'an inware e Pedro.

3

cJaxcae c'upesiaj tut uley e Moisés xe' ucorpeson,
o0 jax e c'upesiaj tama e Cristo?

1 Pues entonces ayan lo que c'ani inwareox xe'
turox tama e departamento Galacia xe' jax era:
¢Tuc'a tua' machi war ic'ampes ijor? ¢0 ayan ca
chi xe' cay ub'axeox y tamar era que war ichoqui
iwacta e c'upesiaj tama uyojroner e Dios xe' er-
ach? ¢Machix ca c'ar imener que conda turuanen
tacarox que cay inchecsu tiut tunor uchamer e Je-
sucristo y cocha ch'ub'na tut e cruz tua' achamay
tamaron? 2 Areniquen coner tamar lo que c'ani
umb'i tamarox, ¢sich'ami ca Unawalir e Dios umen
que cay c'upseyanox tut uley e Moisés? ¢0 ich'ami
ca Unawalir e Dios conda cay c'upseyanox tama
uyojroner e Dios 1o que cay iyub'i incansiox? Pues
chequer que ich'ami Unawalir e Dios conda cay
c'upseyanox tama uyojroner e Dios. 3 ;Y tuc'a
era que machi c'ani ic'ampes ijor tua' ib'ijnu?
Porque nox cay xanox bien tama ub'ir e Dios tacar
utacarsiaj Unawalir e Dios, pero era war icheb'e
que uyub'iox ixquetpa erach tut e Dios tamar taca
lo que ib'ijnu nox. 4 Pues tunor lo que cay inumse

ib'a conda ich'ami Cawinquirar Jesucristo quetpa
b'an taca tiut. Y jtuc'a tua' iwacta ib'a inumse ib'a
meyra cocha era jay war ani inata que matuc'a
ani uc'ampib'ir lo que cay ich'ami? Pero nen war
imb'ijnu que ayan meyra uc'ampib'ir. 5Y conda
cay ich'ami uc'otorer Unawalir e Dios este que
cay checta cora sian milagro tiut, ¢numuy ca tunor
era umen que war iturb'a ib'a tua' ixc'upseyan
tut uley e Moisés? Machi. Cay iwira checta cora
milagro tijam umen taca que cay c'upseyanox
tama uyojroner e Dios lo que cay iyub'i.

6 Pues b'ijnunic tama e Abraham xe' turuan
tama e onian tiempo. Jaxir c'upseyan tama e
Dios, y tamar era arob'na umen e Dios que jaxir
erach uwirnar. 7Y cocha e Abraham c'upseyan
tama e Dios tua' acorpesna, tunor tin e axin
ac'upseyanob' tama e Dios coner axin aquetpob!
umaxtacob' e Abraham ub'an porque war uchiob'
b'an cocha cay uche jaxir tama e onian tiempo. 8Y
tama uyojroner e Dios chequer que c'ani ac'otoy
aquetpob'erach e gente xe' majax tuob' e Israel xe'
axin ac'upseyanob' tama e Dios. Porque Cadiosir
uchecsu inte' ojroner tama e corpesiaj tut e Abra-
ham y che: “Tamaret c'ani aquetpa chojb'esb'ir
utob' tunor e gente xe' turob' tara tor e rum.” B'an
ch'ar tz'ijb'ab'ir tama uyojroner e Dios. 9Entonces
cawira que e Abraham c'upseyan tama e Dios y
tamar era quetpa chojb'esb'ir umener. Y b'anon
non ub'an coner, tunor tin e caxin cac'upseyan
tama e Dios c'ani cachojb'esna umener b'an cocha
chojb'esna e Abraham.

10 Pero tunor tin e axin uturb'a ub'ob' tua'
ac'upseyanob' tut uley e Moisés c'ani aquetpob'

yeb'ar inte' b'ax porque b'an che tama uyojroner
e Dios que: “Tunor tin e machi ac'apa uche
tunor tunor lo que ch'ar tz'ijb'ab'ir tama uley e
Moisés uc'ani tua' aquetpa yeb'ar inte' b'ax.” B'an
ch'ar tz'ijb'ab'ir tama uley e Moisés. 11Y tamar
era chequer que mamajchi uyub'i ucorpes ub'a
tut e Dios umen que uche ub'a tua' ac'upseyan
tut uley e Moisés, porque jax Cadiosir xe' cay
uyareon tama uyojroner que tin e c'ani acor-
pesna umener uc'ani tua' ac'upseyan tamar. B'an
cocha ch'ar tz'ijb'ab'ir tama uyojroner e Dios y
che: “Tin e c'ani aquetpa erach tut e Dios uc'ani
tua' ac' upseyan tamar tua' atacarna umener, y

de alli c'ani uch'ami e cuxtar xe' machi tua'
ac'apa.” B'an ch'ar tz'ijb'ab'ir tama uyojroner

e Dios. 12 Pero conda e Dios cay uyajc'u uley
e Moisés machi uyare e gente tua' e Israel que
uc'ani tua' ac'upseyanob' tamar jaxir, sino que
quetpa que uc'ani tua' ac'upseyanob' tut e ley era
inyajrer. Porque ch'ar tz'ijjb'ab'ir tama uley e
Moisés y che: “Tin e c'ani aquetpa erach taca e
Dios umen que war ac'upseyan tut uley e Moisés
uc'ani tua' ac'apa uc'upse e ley era inyajrer.” B'an
ch'ar tz'ijb'ab'ir tama uley e Moisés.

13Pues e Cristo ixin ucorpeson tama tunor e b'ax
lo que ayan ani tamaron tama uley e Moisés. Y
tamar era non machi ixto tua' caquetpa b'axb'ir
porque e Cristo ixin uc'occhi e b'ax era tamaron
conda ch'ub'na chamay tut e cruz. Porque ch'ar
tz'ijb'ab'ir tama uyojroner e Dios que: “B'axb'ir
tunor tin e ach'ub'na tut inte' te' tua' achamesna
tamar”, xe' che tama uyojroner e Dios. 14Y b'an
uche e Cristo Jesus tua' uyub'i ich'ami nox ub'an

xe' majax tuox e Israel e chojb'esiaj lo que quetpa
tua' a'jc'una e Abraham. Y tamar era tunoron
xe' war cac'upseyan tama e Dios erer cach'ami
Unawalir e Dios xe' jax e chojb'esiaj lo que quetpa
tua'a'jc'una e Abraham umen e Dios.

Intex uley e Moisésy intex e ojroner xe' ajc'una e
Abraham
15 Pues entonces niwermanuox, c'ani inwareox
era tamar lo que cache non xe' winicon tara
tor e rum conda inte' winic c'ani aquetpa intera
ub'ijnusiaj taca otronte' winic tamar lo que c'ani

uchiob'. Pues tin e c'ani uchiob' cocha era axin
uyustes inte' jun xe' sellado y uchiob' firmar, y de

alli mamajchi erer usati lo que quetpa tz'ijb'ab'ir
tama e jun era y mamajchierer utz'acse ub'an. 16Y
b'an tama uyojroner e Dios ub'an. Y tamar era
conda e Dios uyacta inte' ojroner taca e Abraham
y taca inte' sitzb'ir tua' tamar lo que c'ani uche,
machi uyub'i asatpa e ojroner era. Uc'ani tua'
achempa b'an taca cocha arob'na umen e Dios.
Pero conda che tama uyojroner e Dios que e Dios
c'ani uchojb'es ut e Abraham taca inte' “sitzb'ir”
tua', machiwar che “sitzb'irob"™ cocha jay war ani
o'jron taca meyra umaxtac e Abraham. Sino que
quetpa e ojroner era taca e Abraham y taca inte'
taca sitzb'ir tua' xe' jax e Cristo. 17 Pues lo que
war inwareox jax era: Que tama e onian tiempo
e Dios cay uyare e Abraham que c'ani uchectes
uc'otorer tut jaxir. Y nacpat era conda numuy
meyra tiempo tama e 430 afio, e Dios cay uyajc'u
uley e Moisés. Pero e ley era xe' tari nacpat tunor
era mix cocha erer utijres e ojroner xe' actana
taca e Abraham umen e Dios tama e onian tiempo.

18 Porque jay quetpa ani tua' cac'upseyan tut uley
e Moisés tua' cach'ami lo que quetpa tua' cajc'una
umen e Dios, entonces mix jax umen utacarsiaj e
Dios tua' cach'ami tunor era sino que jax lo que
erer ani camani. Pero lo que numuy jax era:
E Dios uyacta inte' ojroner taca e Abraham tua'
uchojb'es ut, y tamar era b'an cocha arob'na e

Abraham umen e Dios y b'an taca tua' achempa
umener. o
19 Pues entonces ¢tuc'a uc'ampib'ir uley e

Moisés? Pues ajc'una tujor e ojroner xe' actana
taca e Abraham tua' uchecsu tut e gente tara tor e
rum tuc'a e mab'amb'anir, y e ley era quetpa tua'
ac'otori este que yopa e Cristo xe' jax e “sitzb'ir”
tua' e Abraham xe' quetpa tua' uch'ami lo que
che tama e ojroner xe' actana taca e Abraham
tama e onian tiempo. Pues e Dios cay uc'ampes
cora angelob' tua' uq'uechiob' axin e ley era
tua' uyajc'uob' e Moisés, y de alli e Moisés sutpa
uyajc'u e gente tua' e Israel. Y tamar era ayan e
angelob' y ayan e Moisés xe' quetpob' tuyuxin e
gente y e Dios. 20 Pero jax taca Cadiosir xe' uyacta
e ojroner taca e Abraham, mamajchi mas. Majax
b'an cocha conda ajc'una uley e Moisés conda
quetpa e angelob' y e Moisés tuyuxin e Dios y e
gente tua' e Israel.

Uc'ampib'ir uley e Moisés
21 Pues cocha war inwareox era que ayan
uc'ampib'ir uley e Moisés ¢war ca che era que
matuc'a uc'ampib'ir e ojroner xe' actab'ir umen
e Dios? Machi. Porque jay ajc'unon ani inte' ley
xe'erer aniuyajc'on e cuxtar xe' machitua'ac'apa
jay cac'upseyan tut, entonces erer ani cacorpesna

umen taca que cac'upseyan tut e ley era. Pero
majax b'an. 22 Pero lo que ch'ar tz'ijb'ab'ir tama
uyojroner e Dios che que tunor e gente tara tor e
rum quetpob' yeb'ar uc'otorer e mab'amb'anir, y
tamar era jax taca tin e axin ac'upseyanob' tama e
Jesucristo xe' erer uch'amiob' tunor e chojb'esiaj
lo que arob'na e Abraham umen e Dios.

23 Pues conda merato ayopa Cawinquirar Jesu-
cristo tua' uyub'ion cac'upseyan tamar, quetpon
ani yeb'ar uc'otorer uley e Moisés. Y b'an quet-
pon este que Cadiosir uchecsu ticoit chi tamar
tua' cac'upseyan xe' jax e Cristo. 24 Pues uley
e Moisés c'ampesna umen e Dios b'an cocha
catata uc'ampes inte' man tua' ucojcon conda
chuchuonto. Y tamar era uley e Moisés c'ampesna
umen e Dios tua' uq'uechion caxin tut e Cristo tua'
uyub'ion cacorpesna conda cac'upseyan tamar.
25 Pero era que war ixto cac'upseyan tama Caw-
inquirar Jesucristo tua' ucorpeson machi ixto tua'
cacojcna mas umen inte' man xe' jax ani uley e
Moisés.

26 Porque tunoron xe' cay c'upseyanon tama e
Cristo Jesus c'otoy quetpon umaxtacon e Dios.
27 Pues tunor tin e quetpob' ch'uyb'ir tama
ucuerpo e Cristo quetpob' intera uwirnar b'an

cocha uwirnar e Cristo. 28Y tamar era matuc'a
lo que uchion caquetpa intiach cawirnar tut e

Dios xe' war cac'upseyan tama e Cristo. Porque
tut jaxir intera tunoron motor jay tuon e Israel, o
motor jay majax tuon e Israel, o motor jay ayan
cawajyum o jay matuc'a, o motor jay winic inte'
0 jay ixic inte', porque tunoron quetpon intera
tama e Cristo Jesus. 29Y tamar era cocha tunoron

tuon e Cristo quetpon umaxtacon e Abraham
tama e Cristo ub'an, y tamar era non ub'an caxin
cach'ami tunor e nuxi herencia lo que arob'na e
Abraham umen e Dios que b'an tua' uch'ami.

4

1 Entonces lo que war inwareox jax era: Jay
ayan inte' chuchu sitz xe' chamay utata, jaxir
machix tua' uch'ami wacchetaca lo que quetpa
tua' utata ani. Y conda chuchuto e sitz era aque-
tpa b'an cocha inte' man tama ufamilia motor
que jaxir jax e ajyum tua' tunor. 2Y ayan tin e
aquetpa tua' ucojco e chuchu sitz era y ayan tin
e aquetpa tua' uwira tunor lo que ayan tua' este
que ac'otoy ujab' b'an cocha arob'na umen utata

ani conda tua' uch'ami tunor era. 3Y b'an ani
tunoron xe' tuon e Israel conda merato ani ayopa

e Cristo. Quetpon b'an cocha inte' chuchu maxtac
y macaron ani yeb'ar uc'otorer uley e Moisés, y
tamar era quetpon ani b'an cocha inte' man tut e
ley era. 4 Pero conda tz'acta e tiempo xe' uc'ani e
Dios, jaxir uyeb'ta tari Uyunen tua' acuxpa tama
inte' ixic xe' turu tama e lugar Israel, y Uyunen
era c'otoy quetpa yeb'ar uc'otorer uley e Moisés.
5 Pues tari cuxpa Uyunen e Dios cocha era tua'
ucorpeson xe' quetpon ani yeb'ar uc'otorer uley
e Moisés tua' cach'ajma umen e Dios tua' cac'otoy
caquetpa umaxtac.

6Y cocha e Dios c'ani uchecsu ticoit que non
umaxtacon ixto, jaxir uyeb'ta tari Unawalir
Uyunen era tua' aturuan tama cawalma, y
Unawalir era xe' turu tama cawalma o'jron y che:
“Nitatet xe' tanib'a.” 7Y tamar era mixjax manon

tama uley e Moisés coner sino que maxtacon ixto
tua' e Dios. Y cocha non umaxtacon e Dios, lo que
ayan tua' jaxir war uc'ani tua' cach'ami cocha
inte' herencia tua'.

Conda e Pablo war ub'ijjnu uwira tama e
ajc'upesiajob' era

8 Pues tama e tiempo conda merato inata chi Ca-
diosir, manox ani tut cora chamen dios xe' majax
b'ixir. 9 Pero coner cocha war inata chi Cadiosir, o
erer caware que jax Cadiosir xe' war unata chiox
nox, ¢(cochatua'ib'ijnu era tua'iyose ib'a otronyajr
yeb'ar cora onian c'otorer xe' machi aq'uec'o y
xe' tzajtaca utob' tua'ixcajcha ixquetpa inte' man
tutob' otronyajr? 10Y chequer que b'an war iche
porque war ixtzay iwira watar e sian nojq'uin tua'
e onian c'upesiaj tua' e gente xe' tuob' e Israel xe'
achempa tama inte' dia o tama inte' mes o tama
inte' tiempo o tama inte' afio. 11 Pues nen era war
imb'ijnu meyra tama tunor nipatnar tijam nox
que b'ajc'at matuc'a uc'ampib'ir ani tiut, porque
cay xanox imb'ijc tama ub'ir e Dios lo que cay
incansiox, pero de alli cay iwacta tunor era.

12 Pues entonces niwermanuox, c'ani inwareox
era que actanic e onian b'ijnusiaj b'an cocha
inwacta nen. Sutpenic chenic ib'a cocha nen.
Nen quetpen b'an cocha inte' tin e majax tua' e
Israel b'an cocha turox. Y erer inwareox era que
conda turen ani tijam que matuc'a iche nipater.
13Y c'aric imener que ajmuaquen conda yopen
b'ajxan tua' inchecsu uyojroner e Dios tiut. 14Y
motor que intran tiut tua'iwiren tijam ajmuaquen
tama e hora yaja' pero nox machi ixejb'e niut y

nien machi ichoquien najtir, sino que cay iwiren
b'an cocha jay jaxen ani inte' angel tua' e Dios, 0
b'an cocha jay jaxen ani e Cristo Jesus. 15 ;Pero
tuc'a numuy taca e nuxi tzayer lo que cay icojco
conda iwiren tama e hora yaja'? Pues nen c'ar
nimener tamarox que ya ca ani uyub'iox ilocse
unaq'uiut tua' iwajq'uen b'ajc'at b'an ani iche
tamaren. 16Y era jwar ca isutpa ixq'uijna iwiren
umen taca que war inwareox lo que erach?

17 Pues ayan tin e turob' tiwejtz'er xe' quisinic
ani ub'ijresox, pero machi war ub'ijnuob' tua'
uchiob' b'an cocha uc'ani e Dios. Lo que quisinic
uchiob' jaxirob' jax era: C'ani uxeriox tua' machi
ixto ixc'upseyan tamaren tamar lo que war incan-
siox. Y war uc'aniob' que nox tua' ixixin tupatob'
tua' iche b'an taca cocha uc'aniob' jaxirob'. 18Y
bueno tua' iturb'a ib'a tamar lo que war ib'ijnu
iche jay erach lo que war ic'ani iche era. Y b'an
uc'ani tua' iche tunor e tiempo y majax jax taca

conda turen tacarox 19 Pues nox b'anox cocha
nimaxtac, y c'ani inwareox era que inyaj lo que

war innumse nib'a tamar lo que war iche nox
b'an cocha inte' tub'ir xe' c'anix tua' aq'uechuan
uch'urcab', y b'an tua' innumse nib'a tamarox
era este que ac'apa ixq'uec'o ixxana tama ub'ir e
Cristo. 20 Quisinic ani que ya turen tiwejtz'er tua'
erer ani onjron tacarox y tua' umb'i tuc'a c'ani
iwaren otronyajr. Porque machi innata tuc'a tua'
imb'ijnu tamarox era.

Ayan inte' chequerir tama chate' ixictac

21 Entonces areniquen era jayteox xe' war
ib'jjnu tua' iyose ib'a yeb'ar uley e Moisés

otronyajr. ¢O machi ca war iyub'i lo que che
tama e ley era? 22 Pues ch'ar tz'ijb'ab'ir que e
Abraham ayan chate' utejromtac. Y che que inte'
cuxpa tama inte' ixic Xe'jax inte' man xe' mamb'ir
inyajrer, y ayan otronte' tejromtac xe' cuxpa tama
uwixcarach e Abraham xe' majax mamb'ir. 23 E
sitz xe' cuxpa tama e ixic Xe' man cuxpa b'an
taca cocha inte' cualquier maxtac. Pero e sitz xe'
cuxpa tama e ixic xXe' majax man cuxpa umen
taca que tz'acpesna e ixic umen e Dios cocha
jaxir machi ani uyub'i ach'ijtesian. Y b'an uche
Cadiosir umen que cay uyacta inte' ojroner taca
e Abraham que c'ani acuxpa inte' uyunen taca e
ixic xe' majax man. 24 Pero ayan lo que uchion
cab'ijnu tuc'a war che e chate' ixictac era, porque
erer caware que e chate' ixictac larob' taca chate'
pacto. Ayan inte' pacto xe' chemb'ir tor e witzir
xe' uc'ab'a Sinai xe' jax e pacto xe' chemb'ir taca
e Moisés. Pues e pacto era lar tacar e ixic xe' jax
inte' man xe' uc'ab'a Agar. Pues e sitz xe' cuxpa
tama e ixic era lar tacar tunor tin e aquetpob'
yeb'ar uc'otorer uley e Moisés. 25Y e Agar era lar
tacar e witzir Sinai xe' turu tama e lugar Arabia,
y tunor era lar tacar e chinam Jerusalem tama e

dia era. Y e chinam era taca tunor tin e aturanob'
tamar aquetpob' b'an cocha cora man xe' turob'

yeb'ar uc'otorer uyajyum xe' jax uley e Moisés.
26 Pero e chinam Jerusalem xe' imb'utz xe' turu
tichan tut e q'uin machi turu yeb'ar uc'otorer uley
e Moisés, y e chinam era lar tacar e ixic xe' majax
man. Y e ixic era aquetpa b'an ani cocha catu'y
non caquetpa b'an cocha umaxtac. 27 Porque b'an
ch'ar tz'ijb'ab'ir tama uyojroner e Dios que:

Tzayjres ab'a net xe' ixiquet xe' machi anata
ich'ijtesian.

Aruen umen e tzayer net xe' machi anata tuc'a e
c'uxner tama e ch'ijtesiaj.

Y inte' ixic xe' chocb'ir turu c'ani ach'ijtesian mas
que inte' ixic xe' ayan uviejo,

xe' ch'ar tz'ijb'ab'ir tama uyojroner e Dios.

28 Entonces niwermanuox, non eralarontacare
[saacxe'jax uyar e ixic Xxe' majax man. Jaxir cuxpa
umen taca que tz'acpesna utu' umen uc'otorer e
Dios. Y b'anon non ub'an, cuxpon otronyajr tua'
caquetpa umaxtac e Dios taca uc'otorer e Dios. 29Y
e sitz xe' ixin cuxpa tama e ixic xe' man ixin uche
unumse ub'a e Isaac xe' cuxpa taca utacarsiaj
Unawalir e Dios. Y b'an anumuy coner ub'an, que

tin e turob' tara tor e rum uche unumse ub'ob'tin e
cuxpob' otronyajr taca utacarsiaj Unawalir e Dios.

30 Pero ¢tuc'a ch'ar tz'ijb'ab'ir tama uyojroner e
Dios tama tunor era? Che que: “Ajnes chic e ixic
xe' man taca uyar inyajrer, porque e sitz era ma
cocha erer uxere e herencia taca e Isaac xe' cuxpa
tama e ixic Xxe' majax man.” B'an ch'ar tz'ijb'ab'ir
tama uyojroner e Dios. 31 Niwermanuox, non
era majax b'anon cocha e sitz xe' cuxpa tama e
ixic xe' man xe' b'an cocha tin e aquetpob' yeb'ar
uc'otorer uley e Moisés, sino que non b'anon
cocha e Isaac xe' cuxpa tama e ixic xe' majax man.
Y tamar era c'ani inwareox que ira ixsutpa iyose
ib'a yeb'ar uc'otorer uley e Moisés otronyajr.

S

Q'uec'ojsenic ib'a tua' ixquetpa b'amb'ir tama e
onian b'ijjnusiaj

1Pues entonces c'ani inwareox era que e Cristo
ixin ulocsion yeb'ar uc'otorer e onian b'ijnusiaj
tua' caquetpa b'amb'ir. Y tamar era q'uec'ojsenic
ib'a tua' ixquetpa b'amb'ir y ira ixc'upseyan tut
e ojroner xe' che que uc'ani tua' axujra imb'ijc
uq'uewerir itejromar xe' jax inte' canseyaj xe'
c'ani uchiox ixquetpa cachar otronyajr yeb'ar
uc'otorer.

2 Ub'inic niwojroner era. Nen xe' Pabloen
war inwareox era que jay war ib'ijnu tua' ixcor-
pesna ani umen que c'ani iwacta ib'a tua' axujra
imb'ijc uq'uewerir itejromar, pues war che era
que matuc'a uc'ampib'ir uchamer e Cristo tiut.
3C'aniinwareox era otronyajr que tunor tin e war
uyacta ub'a tua' axujra imb'ijc uq'uewerir ute-
jromar uc'ani tua' ac'apa ac'upseyanob' tut tunor
uley e Moisés ub'an. 4Y nox era xe' war isicb'a
tua' ixcorpesna umen que c'ani ixc'upseyan tut
uley e Moisés, war iwacta e Cristo tamar lo que
war iche, y war ichoqui utacarsiaj e Dios ub'an.
5 Pero non xe' war cac'upseyan tama e Cristo war
cacojco tacar utacarsiaj Unawalir e Dios tua' ca-
quetpa erach inyajrer tut jaxir. 6 Porque jay intera
cab'ijnusiaj taca e Cristo Jesus matuc'a uche jay
xurb'irimb'ijcuq'uewerir catejromar o jay machi.
Porque lo que mas ayan uc'ampib'ir jax era: Que
war cac'upseyan tama Cadiosir y que umen era
war cayajta coit cab'a inte' intion.

7Pues nox cay xanox imb'utz tama ub'ir e Dios,
pero ¢chi ca nic cay umajresox era tua' iwacta
ixc'upseyan tut lo que erach? & Porque lo que
war ixc'upseyan tamar coner majax tua' e Dios xe'
cay upejcox tua' ixc'upseyan tamar jaxir. Porque

Cadiosir upejcox tua'ixc'upseyan tamar lo que er-
ach. 9 Pues b'ijnunic iwira lo que uche e levadura
conda ayajra tama e pan, que motor que imb'ijc
taca xe' ayajra tamar pero que axin o'choy macuir
tunor e c'um era. Y b'an war anumuy tijam
ub'an que motor que inte' taca winic xe' war
umajresox, pero jaxir erer utijresox tunorox tama
ic'upesiaj tama Cawinquirar. 10 Pero nen era war
inc'upseyan tama Cawinquirar que nox machi
tua' aquetpa intiach ib'ijnusiaj, y que b'an cocha
war imb'ijnu nen y b'an tua' ib'jjnu nox ub'an.
Pero tin e war umajresox era uc'ani tua' ajajtz'a
umen e Dios tamar lo que war uche, motor jay
nuxi winic o jay imb'ijc taca uc'ampib'ir.

11 Pues entonces niwermanuox, b'ijnunic
tamaren jay nen warto ani incanse e gente axin
que uc'ani ani tua' axujra imb'ijc uq'uewerir
utejromar tua' uyub'l acorpesnob'; machi
ani war aq'uijnob' uwirenob' tin e b'an war
ac'upseyanob'. Y jay b'an nic ani incanseyan
machi ani war inq'uijnesob' axin e gente era
conda incansiob' que chamay e Cristo tamaron

tut e cruz. 12 Pero tin e war usatiox tama tunor e
canseyaj era, quisinic que jaxirob' axin uxuriob'

utejromar y uchoquiob' inyajrer.

13 Pues niwermanuox, nox pejch'irox umen e
Dios tua' ub'aniox tama uc'otorer uley e Moisés.
Pero ira ixixin iche lo que uyusre iwerir b'an
cocha uchiob' e gente tara tor e rum umen que
quetpox b'amb'ir era, sino que tacrenic ib'a inte'
intiox umen que wariyajta utib'a. 14Porque tunor
uley e Moisés war o'jron tamar taca inte' b'ijnusiaj
que che: “Yajtan ut apiarob' b'an cocha ac'ani tua'

ayajtanwa oit umen apiarob' era”, xe' che tama
uley e Moisés. 15Iwiricib'a tua' machiac'apaic'uxi
ib'a inte' intiox, porque jay b'an iche entonces
axin ixc'otoy itijres ib'a inyajrer.

Intiach lo que uyusre uche inte' winicy intiach e
cuxtar tama Unawalir e Dios
16 Pues entonces c'ani inwareox era que

c'upsenic lo que war ub'ijresox Unawalir e Dios
tua' iche y ira isicb'a tua' iche lo que uyusre
uche iwerir. 17 Porque tunor lo que uyusre uche
cawerir majax b'an cocha uc'ani Unawalir e Dios.
Y tunor lo que uc'ani Unawalir e Dios majax b'an

cochauc'ani cawerir. Y tamar era conda Unawalir
e Dios war ub'ijreson war uwirsion que majax

bueno tua' cache lo que uyusre uche cawerir y

tamar era ma erer cache b'an taca cocha cac'ani.
18 Pero jay war cache b'an cocha war ub'ijreson

Unawalir e Dios, entonces chequer que machi
ixto turon yeb'ar uc'otorer uley e Moisés.

19Y chequer lo que uyusre uche uwerir inte'
xe' jax era: Conda inte' axin uyose ub'a taca tin
e merato anujb'i tacar, y conda inte' axin uche
lo que intyj tut e Dios, y conda inte' axin uche
lo que uche asatpa ujor conda uche. 20Y lo que
uyusre uwerir inte' jax era ub'an: Conda inte' axin
uyujtz'i ut inte' chamen dios, y conda inte' axin
ab'axon, y conda inte' axin uxejb'e ut otronte',
y conda majax intera ub'ijnusiaj taca e inmojr,
y conda axin atz'uni tut otronte', y conda inte'
uyacta ub'a aq'uijna wacchetaca, y conda inte'
uc'ani tua' aquetpa tunor b'an taca cocha uc'ani
jaxir, y conda inte' uche uxere ub'ob' e inmojr, y
conda inte' ub'ijnu que jax taca ayan uc'ampib'ir.

21Y lo que uyusre uche uwerir inte' jax era ub'an:
Conda inte' axin ac'uxnaq'ui uwira lo que ayan
tua' otronte', y conda inte' axin acaray, y conda
inte' axin ub'ijnu tamar taca e nojq'uin, y conda
inte' axin uyusre uche tunor e mab'amb'anir
cocha era. B'an uyusre uche uwerir inte'. Pero
c'ani inwareox era b'an cocha cay inwareox tama
inyajr, que tunor tin e axin uche cocha era machi
tua' o'choy tama uchinam e Dios.

22 Pero tin e b'ijresb'ir umen Unawalir e Dios
c'ani achecta tama uyalma que war uyajta ut
upiarob', y que war atzay axana, y que ayan e
jiriar tamar, y que machi aq'uijna wacchetaca,
y que inc'un uwirnar, y que turix tua' utacre
upiarob', y que matuc'a e majresiaj tama uyalma,
23 y que ayan e manxujresiaj tama uyalma, y
que ucojco ub'a tua' machi uche e mab'amb'anir.
Pues matuc'a inte' ley upater tunor era. 24Y
tamar era tunoron xe' tuon e Cristo Jesus machi
ixto c'ani cache e mab'amb'anir, sino que war
caquetpa b'an cocha inte' chamen tut tunorlo que
uyusre uche cawerir. 25Y cocha war caturuan
tama uc'otorer Unawalir e Dios, cawactic cab'a
tua' cab'ijresna umener.

26 Entonces machix catattz'ic cab'a que otronte'
cocha non matuc'a, y machix capaq'uic e q'uijnar
ticajam, y machix tua' cac'uxnaq'ui cawira lo que
ayan tua' otronte' ticajam.

6

Tacrenic ib'a inte' intiox . .
1 Pues entonces niwermanuogx, jay ayan inte'
tijam xe' axin acucrema tama inte' mab'amb'anir,

entonces nox xe' war ixq'uec'o ixxana tama ub'ir
e Dios uc'ani tua' ixixin itacre tua' asutpa tama
ub'ir e Dios otronyajr. Pero tin e war axin
tua' atacarsan era uc'ani tua' aquetpob' inc'un
uwirnarob' tutjaxir y uc'anitua'ucojcoub'ob'tua'
machi apijchnob' umen e mab'amb'anir ub'an.
2Y tacrenic ib'a inte' intiox conda ayan tin e war
unumse ub'a tijam tua' machi acucrema tamar.
Porque jay war iche cocha nen war ac'apa iche
b'an taca cocha uc'ani e Cristo.

3 Pero jay ayan tin e war utattz'i ub'a que jaxir
nuxi winic conda majax b'an, intaca war umajres
ub'a. 4 B'ijnunic iwira inte' intiox jay imb'utz
0 jay majax imb'utz tunor lo que war iche. Y
tamar era erer ixtzay tamar lo que war iche xe'
imb'utz porque majax bueno tua' cab'ijnu jay lar
cac'ampib'ir cocha otronte'. 5 Porque inte' intion
uc'ani tua' cachelo que ajc'unon umen e Dios tua'
cache.

6 Pues tin e war acansena uyojroner e Dios
umen otronte' uc'ani tua' uxere uyajc'u uyaj-
canseyaj era imb'ijc imb'ijc tama tunor lo que
ayan tua' xe' bueno.

7Pues ira imajres ib'a, porque mamajchi uyub'i
umajres ut e Dios. Inte' intion caxin cach'ami e
cosecha b'an taca cocha c'apa capaq'ui. 8 Pues jay
inte' axin uche inte' pacmar tua' taca utzayjres
uwerir, tama uwerir era axin uch'ami e cosecha
xe' jax e chamer. Pero jay inte' axin uche inte'
pacmar tua' utzayjres Unawalir e Dios, entonces

axin uch'ami inte' cosecha tua' Unawahr e Dios
era xe' jax e cuxtar xe' machi tua' ac'apa. 9 Pues

machi tua' cac'oyran cache lo que imb'utz tut

Unawalir e Dios, porque watar e dia conda caxin
cache cosechar catuanib'ir tua' e Dios jay machi
cawacta tua' cache lo que imb'utz. 10Y tamar era
cachic tunor lo que uyub'ion cache xe' imb'utz
tut tunor e gente, pero cachic mas meyra lo que
imb'utz tut tin e ajc'upesiajob' tama Cawinquirar.

Lo que uc'ani tua' cawira

11 Pues nen xe' Pabloen cay intz'ijb'a taca nic'ab'
tara tama e ojroner era. Y chequer tiut que
nen umen que nojta e letra lo que war intz'ijb'a
era. 12 Pues tunor tin e war uyareox era que
uc'ani tua' axujra imb'ijc uq'uewerir itejromar
war uchiob' tua' taca aquetpob' imb'utz tut e
gente. Pues jaxirob' machi war uc'aniob' tua'
axejb'na utob' umen que war ani uchecsuob' uyo-
jroner e Dios tama uchamer e Cristo. 13Y nien tin
e xujra imb'ijc uq'uewerir utejromar era machi
war ac'apa uchiob' tunor lo que ch'ar tz'ijb'ab'ir
tama uley e Moisés. Pero jaxirob' war uyusre

tua' uwirob' e Xuremar era tama iwerir tua' taca
utattz 'iub'ob'tamarox. 14Pero nen matuc'a tamar
c'ani 1nch'1]se nib'a tama nib'ijnusiaj cocha era

sino que c'ani inch'ijse nib'a tamar taca uchamer
Cawinquirar Jesucristo tut e cruz. Pues umen
uchamer e Cristo era quetpa chamen taniut tunor
lo que ayan tara tor e rum xe' upejca uyalmob' e
gente tua' uchiob' e mab'amb'anir, y nen chame-
nen ub'an tut tunor lo que ayan tara tor e rum.
15Y tamar era matuc'a uc'ampib'ir jay xurb'ir
imb'ijcuq'uewerir catejromar o jay majax xurb'ir,
porque ticoit non xe' tuon Cawinquirar Jesucristo

lo que mas ayan uc'ampib'ir jax era: Que che-
quer que intiachix cawirnar umen lo que cay
uche e Dios tamaron. 16 Pues tunorox xe' war
ixc'upseyan tut lo que war intz'ijjb'a tib'a era
ch'amic ujiriar e Dios y uc'unersiaj, y b'an tunor
tin e erachox xe' umaxtacox e Dios.

17 Pues mamajchi mas erer o'jron nipater que
nen majax manen tua' e Dios, porque chequer
tama niwerir e sian jatz'uar lo que cay inch'ami
umen taca que war inchecsu uyojroner e Dios
tama uchamer e Jesus.

18 Pues entonces niwermanuox, quetpac utacar-
siaj Cawinquirar Jesucristo tacarox. Tara ac'apa
tunor niwojroner, che e Pablo.

